PU ENN PLATFORM POLITIK lor LEKONOMI                          LALIT

Dan ki sityasyon nu truv nu zordi?

Aster nu tu nu pe vinn konsyan menas ki globalizasyon kapitalist reprezante pu travayer ek lamas dimunn mizer dan Moris. Proteksyonism ki finn permet lindistri sikriyer ek textil devlope ek sirviv, sa pe disparet. Lanplwa pe disparet, pe vinn sezonye, bat-bate. Pri tu zafer pe ogmante a mezir ki valer rupi degringole. Ek tu sa pe amenn sosyete dan enn kriz byen grav, malgre ki bann minis guvernman pe anons repriz ekonomik ek optimism: zot pe mal analiz kriz ki peyi pe traverse, alor mezir ki zot pe inpoze pa pu amenn okenn solisyon.
Ki natir Kriz ekonomik ek sosyal ?

Repiblik Moris finn rant dan enn kriz sistemik, ek fabrik sosyete li mem an kriz. Pu lamas dimunn, problem prinsipal se insekirite lanplwa ek ogmantasyon pri. Preske tu dimunn pe truv zot nivo de vi menase. Guvernman ena lintansyon amenn nuvo lalwa ki pu rann li pli fasil pu patron lisansye travayer, ek pu permet patron diminye saler reel. Me sa insekirite la li sirtu par rapor a seki dimunn kone pe vini byento: laplipar dimunn pe santi ki “pena lavenir pu zot ek zot zanfan”. 

Ki nu truve dan laktyalite tule zur? Swisid pe ogmante, mem zenn zanfan pe met pandi. Vyolans kont fam dan lakaz ek dan lari pe ogmante, ena asasina dan fami ek vwazinaz. Problem ladrog pe vinn plis repandi, ek rezilta ki vol ek brakaz pe trakas dimunn an permanans. Bann viktim mafya “Sale by Levy” pe vinn dezespere. Eski tu sa pa reprezant enn malez sosyal byen grav? 
Ki reaksyon?

Premye kalite reaksyon se kot dimunn rod solisyon lor enn nivo individyel, familyal. Preske lamwatye dimunn Moris ti pu emigre si zot truv posibilite, pu zot mem ubyen pu zot zanfan. Ek bann sanzman kriminel dan sistem konpetisyon pu admisyon dan kolez, paran pe tante pu met presyon insiportab lor ti-zanfan 10 an pu fer zot gayn sa A+ la, gayn enn “bon kolez”, lerla gayn enn “bon job” pu zot-mem. Me sa li pa posib pu trwa-kar zanfan. Ena dimunn pe tante pu demar enn ti lanterpriz dapre propagann guvernman ek so Empowerment Fund, me tu dimunn kone ki 8 lor 10 ti lantrepriz disparet 4 an apre ki zot forme ek kit dimunn dan det.
Enn dezyem kalite reaksyon, li kolektiv, a-traver bann lorganizasyon klas travayer kuma sindika osi byin ki bann muvman peser, ti-marsan, taxi malere, viktim “Sale by Levy”. Me la usi, reaksyon la li pirman defansiv, pu gard drwa aki par reziste tu sanzman reaksyoner ki guvernman ek patrona pe sey impoze. Otan ki li esansyel defann drwa aki, dan sityasyon kot nu truv nu-mem, rezistans a sanzman li pa selman pa sifizan, me li pa pu efektif par li-mem, osi lontan ki pa pe propoz enn alternativ. Enn kriz sistemik, li reklam sanzman, e nu bizin propoz sanzman ki an faver lamas dimunn.

Reaksyon Guvernman Lalyans Sosyal fas a mobilizasyon, se pu vinn delavan ek mezir represif.
Ena osi enn ti pursantaz dimunn ki ankor gard lespwar ki tu kapav amelyore si MMM revinn o-puvwar. Me zot bliye ki MMM, kan li ti dan guvernman, ti ena plizumwin mem politik ki Lalyans Sosyal pe inpoze. Ek sa li enn de bann rezon kifer lopozisyon Parlmanter MMM/MSM pa pe kapav exers enn lopozisyon efektiv kont seki guvernman pe fer. Berenger prefer donn bann kur lor listwar Moris.
Nesesite enn platform politik     

Seki neseser zordi, se enn program politik ki propoz enn lekonomi alternativ ki pa depann lor disik, kann ek textil, ek ki kapav amenn kreasyon lanpwa vit, lanplwa ki ena sekirite ek ki byen peye. Enn program diversifikasyon agrikol ek elvaz ki kapav garanti enn degre sekirite alimanter. Enn program devlopman bann surs lenerzi renuvlab pu diminye depandans lor importasyon prodwi petrolye.

Me bann demand dan sa program la bizin ena enn natir tranzisyonel ki met an kestyon sistem kapitalis li-mem, ki met an kestyon sistem propriete later ki nu finn erite depi lepok kolonyal, ki expoz fayit sistem demokrasi burzwa ki pa permet lamas dimunn partisipe dan desizyon lor lekonomi. Sistem kapitalist, limem problem la: pena solisyon ladan.

Me enn platform politik kuma Lalit pe propoze li bizin enn muvman, enn mobilizasyon lamas dimunn, enn partisipasyon aktif bann lorganizasyon klas travayer kuma muvman sindikal. 

Pena lot alternativ.

Ram Seegobin 

pu LALIT, 153 Rut Rwayal, GRNW, Porlwi.  2 Novam, 2006

Bizin MOBILIZ DERYER PROGRAM POLITIK LALIT
Avan eleksyon zeneral ti ena gran-gran koze lor “demokratizasyon lekonomi”. Me, zordi tu dimunn pe truv lintansyon Parti Travayis ek so Lalyans Sosyal pli kler. Guvernman Ramgoolam fini fer so swa. Li finn deza opte pu enn stratezi ekonomik ki al kareman kont lintere gran mazorite dimunn Moris. Guvernman pe kontiyn ankuraz lisansiman, fors dimunn tom dan somaz, rabat lor travay bat-bate, fer fas ogmantasyon pri tulezur, sey met dibut tit-antrepriz ki pa marse, rant dan det infernal, rod emigre dan dezespwar. Stratezi ki Guvernman deza fini antrepran se pu fer bann kapitalist sekter prive a-tu-pri sirviv sa kriz-la, zot, e sorti anrisi apre. Sithanen fini bes latet fonse, mem si pena okenn nuvo prodiksyon kan disik ek textil pe al efondre, mem si 90% Morisyen tom dan dezespwar kan zot mazinn lanplwa dan lavenir.

Ki kapav fer?

Alor, ki kapav fer, fas a enn fet-akonpli kumsa? Ki kapav fer pu anpes sa katastrof nasyonal ki pe deza pwente lor lorizon?

Eski li itil pu krwaz lebra atann so MMM, so MSM revinn opuvwar, lerla re-dekuver ki zot osi, zot ena mem-mem politik ki Guvernman Travayis? Eski li sifi pu kontiyn bann ti-taktik defansiv, ki dir “Pa tus nu sesi, pa tus nu sela”? Eski li ase pu mobilize lor bann ti-pwen sektoryel, san enn bi politik kler? Non.

Program Politik Lalit
Sel solisyon se pu lamas dimunn mobilize e, an-konesans dekoz, sutenir enn nuvo stratezi ekonomik ki kont-kare sa senaryo katastrof dan lekel Guvernman pe anfonse. Li pa fasil. Me li esansyel. Pu li marse, fode ki lamas dimunn devlop enn konpreansyon an-komen sa nuvo stratezi ekonomik-la, e fode anmemtan nu tu devlop enn konpreansyon an-komen sa lalit politik ki pu neseser pu ki sa nuvo vizyon-la vinn enn realite. Li presizeman dan sa demars la ki Lalit pe donn kudme. Setadir, ansam ek travayer, dan so lasosyasyon ek sindika alabaz, dan kartye fobur, dan site, lor lakot ek dan sak vilaz, ansam ek fam dan zot lorganizasyon, ansam ek zenn ek etidyan, nu pe al delavan avek travay politik invant, devlop, argimant, propoz, dibut deryer ek mobilize pu fer sa nuvo stratezi ekonomik ki dan lintere lamas dimunn vinn vre. Samem ki apel nu “Program Politik pu enn Lekonomi Alternativ”.

Kat Demand

Lalit pe mobiliz dimunn baze lor enn nuvo vizyon. Nu finn devlop 4 demand, setadir revandikasyon ki ena enn vizyon alternatif, ki pu ede pu avans lalit ver sa vizyon-la:

* Bizin servi “Larzan Lerop” pu KREE ANPLWA PA DETRIR LANPLWA! 

* Antretan, TREYNING plis ALOKASYON SOMAZ! 

* Pu travayer lisansye, LATER AGRIKOL LOR BAY!

* Deviz bizin return ar Labank Santral pu DIMINYE DEPRESYASYON RUPI!

Guvernman ek Lopozisyon anvi detrir anplwa. Zot refiz obliz Tablisman pran travayer, diversifye so later, e zot refiz fors Tablisman organiz tu so karo pu kapav plant antreliyn legim, setadir devlop prodiksyon agrikol, sirtu pu exportasyon. Zot donn Tablisman permi ferm mulen, anplas obliz li konverti tu sa infrastriktir existan an lantrepriz agro-indistriyel, ki kree prodiksyon ek anplwa. Sithanen zis vinn gele lor televizyon kan sekter prive provok depresyasyon rupi. Guvernman ek Lopozisyon fer krwar ki anplwa dan Cybercity ek Lotel pu sifi, kan zot byen kone lamwatye dimunn Moris pa kapav lir. 

Lalit finn tir enn program ki prezant argiman pu sa bann demand (enn ti-liv bi-leng Angle ek Kreol), nu pe distribiye trak, nu pe kol lafis, e nu pe organiz tipti reynion, ek osi Forum-deba piblik. Fini fer enn premye vole reynion ek Forum-Deba plizir plas: Rozbel, Porlwi, Tirivyer, Surinam, Kasi, Gran Rivyer Nor-Wes, Gran Rivyer Sid-Es, Sen Pyer, Rislye, Bobasin, Labrasri, Malerb, Banbu, Rozil, Kirpip, Rivyer Nwar.

Si u anvi konn plis lor nu kanpayn, ubyen vinn dan nu Forum-deba, kontakte nu pu detay ubyen pu fixe enn rankont ek enn manb (sonn 208 2132 ubyen lalitmail@intnet.mu )

PROGRAM LALIT

Lor

LEDIKASYON

Program Lalit lor Ledikasyon fek sorti. Fer enn manyer gayn enn kopi. Kontakte nu. Li 40 paz e li kut Rs25.

